
  శ్రీ రా మా య ణ ము





శరములుఁ గైకొని - సమరోర్వియందు 

బెడిదంవు తూపుల - భీకరాసురులఁ 

బడలు వడంగ దె - ప్పరము చూపుటయుఁ 

బలచనై తనమూక - బయలైనఁ జూచి 

యలఘుశౌర్యుఁడు మక - రాక్షుఁడెదిర్చి  7900

రామునిఁ జేరంగ - రథము పోనిచ్చి 

సౌమిత్రిముఖుల నెం - చక యిట్లు పలికె.


-: శ్రీరామ మకరాక్షుల  సమరోక్తులు :-- 


"రామ ! యిన్నాళ్లు నీ - రాక నెమ్మదిని 

కామించి యున్నచోఁ - గడతేఱెఁ గోర్కె 

వెదకుచు వచ్చు తీ - వియ దైవగతిని 

పదములు దవిలిన - పగిదిఁగాంచితిని. 

తమ తండ్రి మును జన - స్థానంబునందు 

సమయించు పగఁ దీర్పఁ - జాలుగాయనుచు 

వెతనొందు తనకు నీ - విధి పట్టి తెచ్చె 

సుతకర్మ మగునట్టి - సూడుద్రిప్పెదను. 7910

ఆఁకొన్నయట్టి సిం - హము నల్పమృగము 

సోఁకోర్చి పోరాడఁ - జూచిన యట్ల 

సాయుధపాణివై - యని నస్మదీయ 

సాయకానములో - శలభంబవైతి 

నీచేతఁ జచ్చిన - నీచ రాక్షసులఁ 

జూచి కూడి మెలంగు - చోటి కంచెదను 

అందఱు మనశక్తు - లరయుచు నెచ్చు 

గుందు లేర్పఱచి క - న్గొందురుగాక

